
生活創意         陳瓊楣2006.10.15

若是蹛在偎海邊的人，攏知影在風颱過後，沙坪頂是躉到密密是的漂流物。

在咧「菊島」阮的故鄉村邊的海岸，有一個所在號做「魟尖」，伊有一大片足闊復真長的沙坪，每一擺在風颱過後，一望無際攏是飄流物，其中尚濟的有海草、漁網仔、浮笭、奇形怪狀大大細細的柴箍合保麗龍。

十外年前回鄉探親的時，發覺阮兜門埕的花園內合大門口，環境加足優雅的，阿爸所栽的聖柳樹跤、花欉邊、盆景內攏有囥著形體真特別的柴箍做造景，看起來充滿古香古色自然的創意，有塊大柴箍復會當做椅仔坐，歸個園景毋干那加真媠復有悠情的雅意，大門口有一條大樹箍，看起來有八、九尺長，雙頭用石頭靠咧，大人咸囝仔會當坐咧歸十人，坐在頂頭涼勢仔涼勢，偌欣賞目睭前的大海景色，真正是快樂像神仙。

阮問阿爸是在當時請人設計者四是的？總共開若濟錢？阿爸是笑到哈哈叫，伊講：「免錢啦！我在魟尖拾來的，毋過人是舞到歪腰，拍犇到氣攏窮卜iõk去。」後來阿爸chhöa阮起去三樓頂，參觀伊拾來的飄流物，有一寡伊感覺較未bái的攏排在這，有足濟塊珊瑚，形體生做真奇巧，看著阮嘛真合意，復有疊一堆色水、形體無仝的浮笭，大粒的像籃球、排球，細粒的像柑仔，有圓的合扁長形的，阮加阿爸建議，大粒的浮笭會使用紅色的塑膠索仔來拍「吉祥結」，加伊吊咧門埕的花園內，會加真趣味，阿爸微微仔笑咧thìm頭。

過轉年阮復回鄉，一到厝門口道看著紅色、青色合烏色的浮笭，掛咧樹仔頂，予人感覺足趣味復有特色，阿爸講幾落個村人看著真合意，嘛拼去魟尖拾浮笭，吊咧厝門口看媠。隔工阮去馬公買菜，行入市街，嘛看著真濟店面有掛著大大細細的浮笭，有間復加各種的螺仔殼粘咧浮笭頂面予人欣賞，實在真正有創意。

後來阮有注意著是對佗位流來許濟的浮笭？阿明嘛走去魟尖尋，返來的時干那拾著一粒鳥鼠色的，阮接過來看，頂面有字，原來是大陸沿海漁船的用物，流來到澎湖，阿明講大粒的攏予人拾了也，春細粒的猶足濟，無真媠復有糊著烏油，伊無愛拾。

彼擺卜返來台中的時，阿爸特別送阮二粒紅色的大浮笭，猶新觸觸的，阮是歡喜到笑咳咳，加上阿明拾著彼粒，阮加伊當做若寶貝收藏，一直到九十一年搬來太平的新厝蹛，阮嘛去買紅色的塑膠索仔來拍「吉祥結」，共浮笭縛起來，掛在五樓頂的欄杆邊，風若吹的時浮笭會隨風搖來搖去，翁婿、後生合查某子攏呵咾特殊復有創意，盈時阮若起去五樓頂加仙人掌沃水後，攏會停咧浮笭邊仔加伊看看摸摸咧，有當時用澹巾仔加土沙粉拭拭的，看著浮笭加添著生活中的趣味，看著浮笭嘛會予阮思念菊島的親情。
